
Ishvaraproktam Shivalingapujakathanam

ઈશ્વરપ્રોક્તં શિવલિઙ્ગપૂજાકથનમ્

(શિવરહસ્યાન્તર્ગતે ઈશ્વરાખ્યે)

- શિવગૌરીસંવાદે -

દેવ્યુવાચ ।
દેવ દેવ મહાદેવ કૈલાસશિખરપ્રિય॥ ૨॥
તવ પ્રિયકરાણીહ કાનિ લિઙ્ગાનિ  શઙ્કર ।
તેષામુત્કર્ષતઃ શમ્ભો પૂજાં ચૈવાધિકારિતામ્॥ ૩॥
વદ લિઙ્ગાનિ  કાનિ સ્યુસ્તવ પૂજાવિધૌ શિવ ।
ઈશ્વર ઉવાચ ।
શ‍ૃણુ પદ્મપલાશાક્ષિ ગિરિજે વિરજેઽમલે॥ ૪॥
નિત્યે નૈમિત્તિકે કામ્યે વક્ષ્યે લિઙ્ગાન્યનુક્રમાત્  ।
તેષાં પૂજાવિધિં  ચાપિ માનં લક્ષણમીશ્વરિ॥ ૫॥
પાર્થિવાત્તૈજસં   લિઙ્ગં  વરિષ્ઠં પરિકીર્તિતમ્   ।
તૈજસાદ્રત્નલિઙ્ગાનિ  વરિષ્ઠાન્યર્ચનાવિધૌ॥ ૬॥
ચરાચરવિભાગેન લિઙ્ગં  દ્વેધા વિનિર્મિતમ્   ।
પાષાણં સ્થાવરં પ્રાહુર્બાણલિઙ્ગવિવર્જિતમ્   ॥ ૭॥
તત્સ્થૂલં સ્થાવરં પ્રાહુશ્ચરં તુ ચતુરઙ્ગુલમ્  ।
સર્વાણ્યપિ ચ લિઙ્ગાનિ  સ્થૂલાન્યેવ પ્રશસ્યતે॥ ૮॥
રત્નાનિ સૂક્ષ્મલિઙ્ગાનિ  પ્રશસ્તાનિ શુભાનને ।
સત્રાસાન્યપિ લિઙ્ગાનિ  શસ્તાનિ મમ પૂજને॥ ૯॥
રત્નલિઙ્ગેષુ  દેવેશિ ફલં વક્ષ્યેઽનુપૂર્વશઃ ।
આયુર્વૃદ્ધિકરં હીરં રોગહૃન્મૌક્તિકોદ્ભવમ્॥ ૧૦॥
સુખકૃત્પુષ્યરાગોત્થં વૈડૂર્યં શત્રુનાશકમ્ ।

પદ્મરાગં ચ લક્ષ્મીદં ઇન્દ્રનીલં યશઃપ્રદમ્॥ ૧૧॥
વૈદ્રુમં ધનદં નિત્યં ગોમેદં પુત્રપૌત્રદમ્ ।
લિઙ્ગં  મારકતં પુષ્ટૌ સ્ફાટિકં સર્વકામદમ્॥ ૧૨॥
હેમજં મુક્તિદં દેવિ રાજતં જ્ઞાનદં નૃણામ્ ।
પૂજયેત્તામ્રલિઙ્ગં  તુ પુષ્ટિતુષ્ટિપશુપ્રદમ્॥ ૧૩॥
પુત્રદં પૈત્તલં લિઙ્ગં  કાંસ્યં કીર્તિપ્રદં   શિવે ।
શત્રુમારણકામસ્તુ લિઙ્ગં  લોહમયં જપેત્ (યજેત્) ॥ ૧૪॥
તથા સીસમયં લિઙ્ગમાયુષ્કામો  યજેત્સદા ।
શિવે રસમયે લિઙ્ગે  સદા સન્નિહિતોઽસ્મ્યહમ્॥ ૧૫॥
તત્પૂજયા કોટિલિઙ્ગપૂજા  હ્યહ્નૈવ  લભ્યતે ।
ન પ્રતિષ્ઠાદિસંસ્કારસ્તલ્લિઙ્ગસ્ય  મહેશ્વરિ॥ ૧૬॥
રત્નધાતુજલિઙ્ગેષુ  શતાબ્દાન્તે પ્રતિષ્ઠિતિઃ ।
પ્રતિમાયાં ચિત્રપટે તથાદર્શે મહેશ્વરિ॥ ૧૭॥
અયને પર્વયોર્દેવિ તત્ર કુર્યાત્પ્રતિષ્ઠિતિમ્ ।
પાર્થિવાદીનિ   લિઙ્ગાનિ  વક્ષ્યામિ પરમેશ્વરિ॥ ૧૮॥
મૃદ્ભવં દારુજં લિઙ્ગં  સૈકતં પિષ્ટનિર્મિતમ્   ।
ગાન્ધં સૌભાગ્યદં વિદ્ધિ છન્નમાયુર્વિવર્ધનમ્  ॥ ૧૯॥
પૌષ્પં સર્વાર્થદં દેવિ માનદં શ‍ૃઙ્ગ  નિર્મિતમ્   ।
સેનાપત્યપ્રદં પુંસાં નાગદન્તમયં શિવે॥ ૨૦॥
શાલિપિષ્ટોદ્ભવં લિઙ્ગં  પશુદં યવજં બલમ્ ।
ગોધૂમજં વાતહરં મૌદ્ગં સ્ત્રી માષજં સુખં (?) ॥ ૨૧॥
તિલકલ્કોદ્ભવં પુણ્યં સિધ્યર્થમઘનાશનમ્ ।
ગૌડં પ્રીતિકરં પુંસાં નવનીતં સુખપ્રદમ્॥ ૨૨॥
ગોમયં રોગનાશાય ભસ્મોત્થં પાપહૃચ્છિવે ।
લવણં મૈત્રદં દેવિ મૂલજં શત્રુનાશનમ્॥ ૨૩॥
વંશાઙ્કુરોત્થં  વંશાદિવૃદ્ધિપ્રદમનુત્તમમ્ ।
પુરક્ષોભકરં પૌરં રામઠં કુષ્ઠનાશનમ્॥ ૨૪॥

અસ્થિજં મારણં પ્રોક્તં કેશજં ભયદં ત્વરેઃ ।
કુઙ્કુમં  ધનદં દેવિ હારિદ્રં મઙ્ગલપ્રદમ્ ॥ ૨૫॥
સૌભાગ્યદં ચ કર્પૂરં કસ્તૂરીસમ્ભવં સુખમ્ ।
યાવત્કામં પૂજયેત્તુ લિઙ્ગાન્યેતાનિ  સુન્દરિ॥ ૨૬॥
વિધિઃ પાર્થિવલિઙ્ગસ્ય    સમાસાન્ન તુ વિસ્તરાત્ ।
મૃલ્લિઙ્ગાર્ચાવિધિં   વક્ષ્યે શ‍ૃણુ દેવિ મયોદિતમ્॥ ૨૭॥
મૃદાહારણસઙ્ઘટ્ટપ્રતિષ્ઠાવાનમીશ્વર  ।
સ્નપનં પૂજનં ચૈવ વિસર્જનમતઃ પરમ્॥ ૨૮॥
હરઃ સોમેશ્વરશ્ચૈવ શૂલપાણિઃ પિનાકધૃક્ ।
શિવઃ પશુપતિશ્ચૈવ મહાદેવ ઇતિ પ્રિયે॥ ૨૯॥
કેચિત્પઞ્ચોપચારાંસ્તુ પઞ્ચબ્રહ્માદિભિઃ શિવે ।
ષડક્ષરેણોપચારાન્ કુર્યુર્દેવિ પૃથક્ પૃથક્ ॥ ૩૦॥
પ્રણવદિચતુર્થ્યન્તૈર્નમોઽન્તૈર્હરનામભિઃ ।
સર્વમન્ત્રમયશ્ચાયમોઙ્કારાદ્યૈઃ ષડક્ષરૈઃ॥ ૩૧॥
યં યં કામમભિધ્યાયેત્તત્તત્સઙ્કલ્પ્ય પૂજયેત્ ।
યાવત્કામસમાપ્તિર્હિ  કુર્યાન્મૃલ્લિઙ્ગપૂજનમ્ ॥ ૩૨॥
ધ્યાનં તસ્યૈવ વિહિતં પૂજને પરમેશ્વરિ॥ ૩૩॥
ધ્યાયેદેવં મહેશં રજતગિરિવસં(ચરં)ચારુચન્દ્રાવતંસં
રત્નાકલ્પોજ્જ્વલાઙ્ગં  પરશુમૃગવરાભીતિહસ્તં પ્રસન્નમ્ ।
પદ્માસીનં હિ દેવ્યા વૃતમમરવરૈઃ પાર્ષદૈસ્ત્વમ્બ દેવં
વિશ્વેશં વિશ્વવન્દ્યં નિખિલભયહરં ભાવયેત્પઞ્ચવક્ત્રમ્॥ ૩૪॥
પઞ્ચોપચારૈઃ સમ્પૂજ્ય સ્નાનાદીનિ સુરેશ્વરિ ।
મૂર્તયોઽષ્ટૌ શિવસ્યૈવ પૂજનીયાશ્ચ દિક્ક્રમાત્॥ ૩૫॥
શર્વાય ક્ષિતિરૂપાય ભવાય જલમૂર્તયે ।
રુદ્રાય વહ્નિરૂપાય વાયવે ચોગ્રમૂર્તયે॥ ૩૬॥
ભીમાયાકાશમૂર્ત્યે ચ યજેત પશુપાય ચ ।
મહાદેવાય સોમાય સૂર્યમૂર્ત્યાત્મનેતિ દિક્ ॥ ૩૭॥
સ્તુત્વા ધ્યાત્વા નમસ્કૃત્ય પાર્થિવં   તદ્વિસર્જયેત્ ।

એવં પાપહરં પ્રોક્તં દ્વિલિઙ્ગં  સર્વસિદ્ધિદમ્॥ ૩૮॥
ત્રિલિઙ્ગં  પૂજયેન્નિત્યં સર્વદં પાર્થિવં   શિવે ।
લિઙ્ગાનામયુતં  પૂજ્યં મહારાજભયાપહમ્॥ ૩૯॥
સહસ્રમેકં લિઙ્ગાનાં  પૂજ્યં રોગહરં શિવે ।
સહસ્રાણિ તથા પઞ્ચ પુત્રદં પાર્થિવાર્ચનમ્  ॥ ૪૦॥
કારાગૃહવિમુક્ત્યર્થં શતમષ્ટોત્તરં યજેત્ ।
લિઙ્ગાનાં  પાર્થિવાનાં   તુ લક્ષં સ્યાન્મોક્ષસિદ્ધિદમ્॥ ૪૧॥
કોટિપાર્થિવલિઙ્ગાનાં    મુક્તિદં સ્યાન્ન સંશયઃ ।
સર્વપાર્થિવલિઙ્ગાનાં    નિત્યકામ્યેષ્વયં વિધિઃ॥ ૪૨॥
મૃલ્લિઙ્ગં  પાર્થિવં   લક્ષં ભુક્તિમુક્તિફલપ્રદમ્ ।
દેશં કાલં બલં જ્ઞાત્વા ફલં ચૈવ વિશેષતઃ॥ ૪૩॥
વિદ્યાર્થી લિઙ્ગસાહસ્રં  ધનાર્થી ચ તદર્ધકમ્ ।
પુત્રાર્થીચાર્ધસાહસ્રં કન્યાર્થી ચ શતત્રયમ્॥ ૪૪॥
વિદ્વાન્ લિઙ્ગાયુતં  કુર્યાત્સર્વપાપહરં પરમ્ ।
સુહૃત્કામઃ સહસ્રં તુ ધનાર્થી ચ સહસ્રકમ્॥ ૪૫॥
મરણાર્થી સપ્તશતં મોહનાર્થી શતાષ્ટકમ્ ।
ઉચ્ચાટનાર્થી સાહસ્રં વશ્યાર્થી દ્વિસહસ્રકમ્॥ ૪૬॥
દારિદ્ર્યનાશનાર્થં તુ પઞ્ચસાહસ્રમીરિતમ્ ।
પાર્થિવેન   તુ લિઙ્ગેન  બહવઃ સિદ્ધિમાગતાઃ॥ ૪૭॥
તત્રાપિ પાર્થિવં   લિઙ્ગં  ક્ષિપ્રસિદ્ધિપ્રદં શિવે ।
કૃતે રત્નમયં લિઙ્ગં  ત્રેતાયાં હેમસમ્ભવમ્॥ ૪૮॥
દ્વાપરે પારદં શ્રેષ્ઠં પાર્થિવં   તુ કલૌ યુગે ।
રત્નધાતુસ્ફટિકજપાર્થિવે   નૈવ ચણ્ડભાક્ ॥ ૪૯॥
નૈવેદ્યં ચૈવ નિર્માલ્યં ગ્રાહ્યમેવ ન સંશયઃ॥ ૫૦॥
લિઙ્ગાન્યમૂનિ  કિલ શૈલસુતેઽમલાનિ
તુઙ્ગાનિ  પાર્થિવસુધાતુજતૈજસાનિ   ।
સમ્પૂજિતાનિ નિયમેન ફલેચ્છુભિર્વા
નિષ્કામમુક્તિપરમાણિ સદૈવ ગૌરિ॥ ૫૧॥

ઈશ્વરપ્રોક્તં શિવલિઙ્ગપૂજાકથનમ્

॥ ઇતિ શિવરહસ્યાન્તર્ગતે ઈશ્વરપ્રોક્તં શિવલિઙ્ગપૂજાકથનં  સમ્પૂર્ણમ્॥
- ॥ શ્રીશિવરહસ્યમ્ । ઈશ્વરાખ્યઃ દશમાંશઃ । અધ્યાયઃ ૪૩ લિઙ્ગપૂજાકથનમ્  । ૨-૫૧॥

- .. shrIshivarahasyam . IshvarAkhyaH dashamAMshaH . adhyAyaH 43 li NgapUjAkathanam

. 2-51..

Notes:

Upon being asked by Devī દેવી; Śiva શિવ outlines the merits of worshipping Him through

Śivaliṅga શિવલિઙ્ગ  made of various materials.

